
 � Azərbaycan Respublikasının Prezidenti İlham Əliyevin 
2018-ci il aprelin 11-də xalqın etimadını yenidən qazanaraq dövlət 
başçısı seçilməsindən 1 il ötür. Bu bir il ərzində ölkəmizdə önəmli 
hadisələr baş verdi ki, bunun da mərkəzində, məhz dövlət başçısının 
düşünülmüş qərarları, atdığı praqmatik addımlar dayanır. Prezident 
İlham Əliyevin sərəncamları, fərmanları, regionlara ardıcıl səfərləri, 
qəti tapşırıqları nəticəsində, demək olar ki, bütün sektorlarda 
əvvəlkindən də yüksək inkişaf dinamikası yarandı.  

İnsan amili öndədir
Prezident İlham Əliyev dəfələrlə 

öz çıxışlarında qeyd edib ki, bizim 
siyasətimizin mərkəzində Azərbaycan 
vətəndaşı, insan amili və onun sosial 
rifahı dayanır. Dövlət başçısı sosial 
paketdən olan yeni islahatlar kursu 
ilə növbəti dəfə təsdiqlədi ki, xüsusi 
həssas kateqoriyadan olan insanlar – 
şəhid ailələri, müharibə veteranları və 
müharibə əlilləri, məcburi köçkünlər və 
qaçqınlar dövlət başçısının böyük qay-
ğısı ilə əhatə olunubdur. Bu baxımdan 
cari il yanvarın 28-də Prezidentin şəhid 
ailələri ilə keçirdiyi görüş həmin qayğının 
bariz nümunəsidir. Bu görüşdə “Xalqa 
xidmət mənim ən böyük vəzifəmdir. 
Mənim üçün bu, böyük şərəfdir”, – 
deyən dövlətimizin rəhbəri elə həmin 
gün imzaladığı fərmanla şəhid ailələri 
üçün birdəfəlik ödəmənin (11 min manat) 
verilməsi prosesinin əhatə dairəsini 
genişləndirdi. 1997-ci il 2 avqustadək 
şəhid olmuş əlavə 2725 şəhid ailəsinə 
də həmin vəsaitin verilməsi nəzərdə 
tutuldu. Bunlardan 2264 şəhid hərbi 
qulluqçu və 461 şəhid polisin vərəsəsi 
də 11 min manatdan az sığorta ödənişi 
aldığı üçün həmin siyahıya əlavə 
olundu. Bununla da birdəfəlik ödənişin 
verilməsi prosesi artıq 12 min 268 şəhid 
vərəsəsini əhatə edir. 

Prezident İlham Əliyevin cari il yanva-
rın 30-da imzaladığı və şəhid ailələrinə 
dövlət qayğısının artırılmasını ehtiva 
edən fərmanı 12 mindən çox şəhid 
ailəsini əhatə edib. Fərmana əsasən, 
2019-cu ilin 1 fevral tarixindən etibarən 
şəhid ailələrinə verilən aylıq təqaüdün 
məbləğı 58 manat artırılaraq 300 manata 
çatdırılıb. Ümumən, 2007-ci ildən şəhid 
ailələri üçün Azərbaycan Respublikası 
Prezidentinin aylıq təqaüdünün məbləği 
3 dəfə artırılıb.

Prezident İlham Əliyevin bu il 
yanvarın 28-də imzaladığı digər 
fərmanla isə şəhid ailələri və Qarabağ 
müharibəsi əlilləri üçün mənzillərin 
alınması məqsədilə 35 milyon manat 
vəsait ayrılıb. Yeri gəlmişkən, onu 
da xüsusi olaraq qeyd edək ki, ötən 
dövrdə Prezidentin təşəbbüsü ilə şəhid 
ailələrinə və müharibə əlillərinə 6654 
mənzil, o cümlədən 2018-ci ildə nəzərdə 
tutulduğundan 3 dəfə çox olmaqla 626 
mənzil verilib. Cari ildə isə bu kateqori-
yadan olan insanlara, azı, 800 mənzilin 
verilməsi nəzərdə tutulur.

Dövlətimizin başçısı İlham Əliyevin 
dərin sosialyönümlü islahatları öz 
əhatə dairəsini genişləndirməkdədir.  
Martın 1-də mədəniyyət və 
incəsənət xadimlərinin qəbulu, on-
ların problemlərinin fərdi şəkildə 

dinlənilməsi ictimiayyətdə sevinclə 
qarşılandı. Prezident İlham Əliyevin 
qeyd etdiyi kimi, minimum əməkhaqqının 
və minimum pensiyanın təxminən 40 faiz 
artması, nəticə etibarilə, 830 minə yaxın 
insanı əhatə edib. Sosial müavinətlərin 
orta hesabla 100 faiz artırılması 
təqribən 600 min insana şamil edilib. 

Çoxmənzilli binaların sənədləşdirilməsi 
isə təxminən 350-400 min insanın bu 
sahədə mövcud problemlərinin birdəfəlik 
həllinə gətirib çıxaracaq. Bundan 
savayı, Prezident İlham Əliyevin fev-
ralın 14-də imzaladığı bir fərman və iki 
sərəncam – "Azərbaycan Respublikası-
nın ali məktəb tələbələri üçün Prezident 
təqaüdünün təsis edilməsi haqqında”, 
"Ali təhsil müəssisələrində təqaüd 
sisteminin təkmilləşdirilməsi ilə bağlı 
əlavə tədbirlər barədə” və "Doktorantla-
ra, ali təhsil, orta ixtisas və peşə təhsili 
müəssisələrində, həmçinin Azərbaycan 
Milli Elmlər Akademiyasının magistra-
tura səviyyəsində təhsil alan tələbələrə 
təqaüdlərin verilməsi haqqında” sənədlər 
də bu prosesin mühüm əhəmiyyətinin 
tərkib hissəsidir. Bu sərəncamlarla, 
ümumilikdə, tələbələrin təqaüdlərinin 
artırılması ilə təxminən 100 mindən çox 
tələbənin maliyyə vəziyyətinin yaxşılaş-
dırılması təmin edilib.

Ölkə əhalisinin yaşayış səviyyəsinin 
və sosial rifahının yüksəldilməsi 
məqsədilə daha bir mühüm sərəncam 

verildi. Prezident yeni inkişaf konsep-
siyasına uyğun olaraq vətəndaşların 
mənzil-məişət şəraitinin yaxşılaşdırıl-
masına hədəflənən məqsədyönlü və 
sistemli tədbirlər həyata keçirilməsinin 
göstərişini verdi.

Məlum olduğu kimi, bəzi 
çoxmənzilli yaşayış binalarında tikinti 
işləri şəhərsalma qanunvericiliyinin 
tələblərinə riayət olunmadan və ya 
sənədləşdirmədə ciddi qüsurlar buraxıla-
raq, bir sıra hallarda sakinlərin hüquq və 
maraqları nəzərə alınmadan aparılmışdı. 
Bu da, öz növbəsində, bəzən həmin 
binaların rəsmiləşdirilməsini qeyri-müm-
kün edirdi.

Dövlət başçısının fevralın 19-da 
imzaladığı "Bəzi çoxmənzilli bina-

ların istismarına icazə verilməsinin 
sadələşdirilməsi haqqında” Fərman bu 
sahədə  böyük innovasiya oldu. Hətta 
bir sıra ekspertlər bu fərmanı tikinti 
sahəsində memarlıq amnistiyası da 
adlandırdılar.

Xatırladaq ki, Bakıda tikintisi-
nin başa çatmasına və sakinlərin 
məskunlaşmalarına baxmayaraq, rəsmi 
olaraq istismarına icazə verilməmiş 
kifayət qədər bina var idi. Həmin binala-
rın sakinləri yaşadıqları mənzillərlə bağlı 
çıxarış sənədləri ala bilmirdi və bu, onla-
rın mülkiyyət hüquqlarının pozulmasına 
səbəb olurdu. Həmin sakinlər rəsmi ola-
raq mənzillər üzərində hüquqlara malik 
deyildilər. Bu vəziyyət nəticəsində həmin 
şəxslər dövlətə və bələdiyyələrə əmlak 
vergisi də ödəyə bilmirdilər. Fərmana 
əsasən, bundan sonra vətəndaşlar sahib 
olduqları mənzillərinin çıxarış sənədlərini 
qısa zamanda ala biləcəklər. Bu 
sərəncam insanların mülkiyyət hüquqla-
rının qısa müddətdə təmin olunmasında 
müstəsna əhəmiyyət daşıyır.

Dövlət başçısının verdiyi ən mühüm 

qərarlardan biri də problemli kreditlər  
sahəsində banklarla vətəndaşlar arasın-
da yaranan narazılığın aradan qaldırıl-
ması, kredit borclarının artan hissəsinin 
silinməsi idi. Dövlət başçısı fevralın 28-də 
"Azərbaycan Respublikasında fiziki 
şəxslərin problemli kreditlərinin həlli ilə 
bağlı əlavə tədbirlər haqqında” Fərman 
imzaladı. Problemli kreditlərin əhalinin 
xeyrinə həlli istiqamətində hazırlanan bu 
sənədə əsasən narahatlığa son qoyuldu.

Fərmana əsasən, fiziki şəxslərin 
banklara 10 min ABŞ dollarınadək xarici 
valyutada olan əsas kredit borclarının 
devalvasiya ilə bağlı manatla artmış 
hissəsi qiymətləndirilərək Mərkəzi 
Bankın elan etdiyi məzənnəyə uyğun 
olaraq, dövlət büdcəsinin vəsaiti hesa-

bına üç aydan gec olmayaraq manatla 
ödəniləcək.

Fərmanda 2015-ci ildə baş verən 
21 fevral və 21 dekabr devalvasiyaları 
ilə bağlı ayrıca bəndlər nəzərdə tutu-
lub. Belə ki, devalvasiyalar nəticəsində 
kredit borcunun artan hissəsinə güzəşt 
ediləcək.

Prezidentin bu fərmanı ilə 800 min 
nəfərin kredit problemi birdəfəlik həll 
edildi. İlham Əliyev vətəndaşla bank 
arasında etimad mühitini bərpa etdi, 
məhkəmə çəkişmələri vətəndaşın 
xeyrinə həll olundu.

Prezident İlham Əliyevin ən mü-
hüm siyasi missiyalarından biri də 
xalqla təması daha da gücləndirməsi, 
regionlara səfərlər və əhali ilə birbaşa 
görüşlər, onların problemlərinin həlli 
istiqamətində yerindəcə göstərişlər 
vermək oldu. Şamaxı, Ağsu rayonların-
da baş verən zəlzələdən zərər çəkmiş 
vətəndaşlarımızla keçirilən görüşlər, 
dəymiş zərərin dövlət tərəfindən tam 
aradan qaldırılması, Bakı şəhərində 
“Diqlas” Ticarət Mərkəsinin tamamilə 
yanması nəticəsində sahibkarlara dəyən 
zərərə görə, onlara maddi dəstəyin 
verilməsi ilə bağlı tapşırıqlar dövlət 
başçısının xalqla sıx təmasını, əhalinin 
problemlərinin həllinə yaxından köməyini 
ifadə etdi. Bu isə Azərbaycanda xalq–
dövlət münasibətlərinin sarsılmazlığına 
inamı daha da möhkəmləndirdi.  

Bu il, həm də biznes islahatla-
rı ilə yadda qaldı. Son bir ildə, kiçik 
və orta sahibkarlığın meyarlarının 
yenilənməsi, yaşıl dəhlizin qaydaları-
nın qəbulu, biznesə başlama, lisen-
ziya və icazələr, yoxlamalar, elektrik 
təchizatı şəbəkələrinə qoşulma, maliyyə 
mənbələrinə çıxış imkanlarının artı-
rılması, əmlakın qeydiyyatı və xarici 
ticarət üzrə islahatlar aparıldı, həmçinin 
yeni sənaye, aqro və texnoparklar və 

sənaye məhəllələri yaradıldı. Vergi və 
gömrük islahatlarında əsas məqsəd 
sahibkarların vergi yükünün optimallaş-
ması, vergi bazasının genişləndirilməsi, 
leqallaşma, rəqəmsallaşma və vergi-
gömrük administrasiyası ilə sahibkarların 
münasibətlərinin daha da sivil səviyyəyə 
qaldırılmasından ibarətdir.  

Bütün bu sadalananlar mübaliğəsiz 
olaraq Prezident İlham Əliyevin son bir 
ildəki islahatlarının nəticəsi kimi qəbul 
olunur. İslahatların əsas məqsədi və 
əhəmiyyətli tərəfi ondan ibarətdir ki, 
nəticədə, qazanan Azərbaycan insanı 
oldu. 

Dövlət başçısının bütün islahatların 
mərkəzində məhz insan amilinin dayan-
masını əsas meyar olaraq götürməsi və 

məmurlara qarşı  öz çıxışlarında qəti və 
birmənalı olaraq bunu qeyd etməsi fakt-
dır. O deyir: “ Məmur təvazökar olmalı, 
xalqa xidmət etməli, xalqla bir yerdə 
olmalı, özünü xalqdan yuxarı tutmama-
lıdır. Məmur özü və onun ailə üzvləri 
təkəbbürlü davranmamalıdırlar”. Bu ba-
xımdan Azərbaycanda heç kimin heç bir 
imtiyazının olmadığını, hamının qanun 
qarşısında bərabər olduğunu, özbaşına-
lıqla məşğul olanların cəzalandırılacağını 
qəti şəkildə bildirən ölkə Prezidentinin 
bu tələb və tövsiyələri vətəndaşlarımızın 
bərabərhüquqlu münasibətlərinin 
tənzimlənməsində devizə çevrilmişdir. 

İslahatlar ilinin beynəlxalq 
səviyyədə qiymətləndirilməsi
Prezident İlham Əliyevin sosial 

islahatlar paketi və əhalinin rifahı naminə 
yeni inqilabi addımları beynəlxalq 
ictimaiyyət tərəfindən müşahidə edildi 
və qiymətləndirildi. Dövlət başçımızın 
rəhbərliyi ilə aparılan iqtisadi islahatla-
ra ən yüksək qiymət Dünya Bankının 
“Doing Business 2019” hesabatında 
Azərbaycanın  dünyada ən islahatçı 
ölkə elan edilməsi oldu. “Doing Busi-
ness 2019” hesabatında Azərbaycan 
32 pillə irəliləyərək 190 ölkə arasında 
25-ci yerdə qərarlaşmaqla MDB-də 
lider mövqeyinə yüksəlib, BRİCS 
ölkələrinin hamısını, G20 ölkələrinin 
isə hər dördündən üçünü üstələyib. 
“Economic Freedom 2019” hesabatında 
ölkənin mövqeyi 7 pillə irəliləyərək 60-cı 
mövqeyə çatdı.

 Prezident İlham Əliyevin 15 il 
ərzində davamlı olaraq həyata keçirdiyi 
islahatlar kursunun son bir il ərzində yeni 

mərhələyə daxil olmaqla ölkəmizdə icti-
mai-siyasi və sosial-iqtisadi sabitliyi daha 
da möhkəmləndirməsi, ən əsası isə 
xalq-hakimiyyət birliyini monolit qüvvəyə 
çevirməsi dünyanın nüfuzlu reytinq 
təşkilatlarının da diqqətindən yayınmadı. 
Bu baxımdan, Fransanın tanınmış “Opi-
nion Way” sosial tədqiqatlar şirkətinin 
cari ilin mart ayında Azərbaycan 
ərazisində (Naxçıvan Muxtar Respubli-
kası istisna olmaqla) keçirdiyi sorğuda 
ölkədə ictimai-siyasi və sosial-iqtisadi 
sabitliyin qorunmasında Prezident İlham 
Əliyevin rolu, həyata keçirdiyi sosial-iq-
tisadi islahatlar kursu, kadr islahatları, 
regionların inkişafı istiqamətində atdığı 
addımlar, xarici siyasət kursu ilə bağlı 
respondentlərə suallar ünvanlanıb. Bu 
sorğunun nəticələri ilə bağlı “Opinion 
Way” şirkətinin rəhbəri aprelin 9-da 
Beynəlxalq Mətbuat Mərkəzində mətbuat 
konfransı keçirib. Həmin nəticələrə görə, 
respondentlərin 80,1 faizi ölkədəki möv-
cud ictimai-siyasi və sosial-iqtisadi sabit-
liyin qorunması və möhkəmləndirilməsini 
Prezident İlham Əliyevin fəaliyyətinin ən 
böyük uğuru kimi dəyərləndirib. 

“Prezident İlham Əliyevin son 1 illik 
fəaliyyətini necə qiymətləndirirsiniz?” 
sualına sorğuda iştirak edənlərin 85,1 
faizi müsbət cavab verib. “Azərbaycanda 
həyata keçirilən sosial-iqtisadi fəaliyyəti 
və bu sahədə Prezident İlham 
Əliyevin son bir ildə apardığı islahat-
ları necə qiymətləndirirsiniz?” sualına 
respondentlərin 90,5 faizi ümumən 
müsbət cavab verib. Respondentlərin 
90,4 faizi Prezident İlham Əliyevin 
regionların inkişafı ilə bağlı siyasətini 
bəyəndiyini bildirib.

 Qarayaxma kampaniyasının 
fiaskosu

 Son bir ildə Azərbaycanın əksər 
sahələrdə mühüm irəliləyişlər əldə 
etməsi, dövlət başçısı tərəfindən taleyük-
lü problemlərin həllinə dair sərəncamlar 
verilməsi, sosial islahatlar paketinin 
həyata keçirilməsi, xalqla təmasın daha 
sıx şəkildə qurulması ölkəmizə qarşı 
erməni lobbisinin raportları ilə hərəkət 
edən bəzi xarici ölkələrdəki mikrosorğu 
təşkilatlarının və özünü siyasi mühacir 
hesab edən bir sıra “söyüş kampaniya-
sı” fəallarının fiaskosuna səbəb oldu. 
Hər vəchlə daxili auditoriyanı, ictimai 
fikri çaşdırmaq üçün söylənilən fikirlərin 
əsassız olduğu və dövlət başçısının öz 
xalqı ilə daimi təmasda olması həqiqəti 
üzə çıxdı. 2019-cu ilin sosial islahatlar 
paketi Prezident İlham Əliyevin ölkəmizə 
15 illik rəhbərliyi dönəmində öz uğurlu 
nəticələri ilə yadda qaldı. Əsas odur ki, 
dövlətçiliyimizin möhkəmlənməsində, 
xalqın dövlətinə, Prezidentinə olan 
etimadının yüksəlməsində məqsədyönlü, 
düşünülmüş və strateji cəhətdən də 
faydalı olan addımlar atıldı. 

Anar TURAN, “Xalq qəzeti”

Prezident İlham Əliyevin sosial islahatlar paketi: 
əhalinin rifahı naminə yeni inqilabi addımlar

Məqalə  Azərbaycan Respublikasının Əmək və Əhalinin Sosial Müdafiəsi 
Nazirliyi və Azərbaycan Respublikasının Prezidenti yanında Kütləvi 
İnformasiya Vasitələrinin İnkişafına Dövlət Dəstəyi Fondunun keçirdiyi birgə 
müsabiqəyə təqdim olunur.

Azərbaycanın “Boeing 
747” təyyarəsi ilk dəfə 
olaraq İstanbulun yeni 
hava limanına enmişdir

 � Azərbaycanın “Silk Way West Airlines” 
yük aviaşirkətinin “Boeing 747-8F” təyyarəsi 
İstanbul şəhərinin bu yaxınlarda açılan yeni 
hava limanında eniş edən “F” kateqoriyası üzrə 
ilk iriqabaritli yük təyyarəsi olmuşdur.

“Silk Way West Airlines”in mətbuat xidməti bildirir ki, Bakı–
İstanbul–Bakı reysinə Türkiyənin uzun illər yüksək peşəkar 
səviyyədə aviasiya xidmətləri təklif edən “Çelebi” şirkəti 
xidmət göstərmişdir. 

2012-ci ildə yarandığı gündən etibarən yük aviaşirkəti bü-
tün dünya üzrə bir çox istiqamətləri əhatə etmək məqsədilə 
öz marşrut şəbəkəsini daim genişləndirir. “Silk Way West 
Airlines” doqquz “Boeing B747” təyyarəsi ilə Bakıdan Hon-
konq, Osaka, Seul, Dəkkə, Şanxay, Sinqapur, Kuala Lumpur, 
Çikaqo, Milan, Amsterdam, Lüksemburq, İstanbul, Dubay və 
s. kimi əsas nəqliyyat hablarına uçuşları yerinə yetirir.

Yeni hava limanı İstanbulun Avropa hissəsindəki Arna-
vutköy rayonunda, şəhər mərkəzindən 35 kilometr aralıda 
yerləşir. Hava limanı, həmçinin aprelin 7-dən etibarən Atatürk 
Hava Limanının bağlanmasından sonra oradan köçürülən 
bütün sərnişin aviareyslərinə xidmət edir.

“Xalq qəzeti”

Azərbaycan 
Prezidentindən 
humanist addım

 � Azərbaycan Respublikasının Prezidenti 
İlham Əliyevin tapşırığına əsasən, əhalinin 
aztəminatlı hissəsinin sosial vəziyyətini daha 
da yaxşılaşdırmaq məqsədilə güzəştli qiymətlə 
təbii qazın illik istehlak limiti 1700 kubmetrdən 
2200 kubmetrədək artırılıb.  

Bu sözləri iqtisadiyyat naziri Şahin Mustafayev aprelin 
30-da keçirdiyi brifinqdə Azərbaycan Respublikası Tarif 
(qiymət) Şurasının qərarını şərh edərkən deyib.

Nazir qeyd edib ki, aprelin 30-da Tarif Şurasının iclası 
keçirilib və müvafiq qərar qəbul edilib: “Bu günədək 
güzəştli tariflə illik istehlak limiti 1700 kubmetr idi. 1,5 
milyon abonent və ya 6 milyon nəfər bu güzəştdən 
istifadə edirdi. Mövcud qərara əsasən, əlavə olaraq 300 
min abonent (təxminən 1 milyon 200 min nəfər) də bu 
imkanlardan istifadə edəcək. Beləliklə, güzəştli tariflərdən 
abonentlərin 70 faizi istifadə edirdisə, bugünkü qərardan 
sonra həmin göstərici 85 faizədək artacaq. Qərar mayın 
1-dən qüvvəyə minəcək”. 

“Bu qərar dövlətimizin başçısının humanist addımı 
kimi, öz vətəndaşlarına diqqət və qayğısının göstəricisi 
kimi qiymətləndirilməlidir”, - deyə nazir vurğulayıb. 

“Sosial şəbəkələrin gənclərin həyatında rolu: müsbət və 
mənfi tərəfləri” mövzusunda interaktiv seminar keçirilib

 � Dövlət Təhlükəsizliyi Xidmətinin (DTX) 
Heydər Əliyev adına Akademiyası Bakının 
orta ümumtəhsil müəssisələrinin X və XI sinif 
şagirdləri üçün “Sosial şəbəkələrin gənclərin 
həyatında rolu: müsbət və mənfi tərəfləri” 
mövzusunda interaktiv seminarlar keçirir. 

Təhsil Nazirliyinin dəstəyi 
ilə keçirilən seminarlardan 
biri aprelin 30-da Nərimanov 
rayonunun orta ümumtəhsil 
müəssisələrinin şagirdləri 
üçün DTX-nin Heydər Əliyev 
adına Akademiyasında təşkil 
olunub.

Seminarın məqsədi 
Azərbaycan Respublikasının 
Prezidenti İlham Əliyevin 
gənclərin vətənpərvərlik, 
dövlətçiliyə sədaqət, milli-
mənəvi dəyərlərin və əxlaqi 
irsin qorunması ruhunda 
tərbiyələndirilməsi, onların 
tolerantlıq mədəniyyətinin 
inkişaf etdirilməsi və ic-
timai maarifləndirilməsi 
üzrə tapşırıqlarının həyata 
keçirilməsidir.

Tədbirdə Dövlət 
Təhlükəsizliyi Xidmətinin 
təcrübəli əməkdaşları, DTX-

nin Heydər Əliyev adına 
Akademiyasının peşəkar 
mütəxəssisləri, ümumtəhsil 
müəssisəsinin şagirdləri və 
digər qonaqlar iştirak ediblər.

İştirakçılar əvvəlcə 
Akademiyadakı “Şöhrət” 
muzeyi ilə tanış olublar. 
Unikal məzmuna və nəfis 
tərtibata malik “Şöhrət” 
muzeyi ilə tanışlıq zamanı 
şagirdlərə məlumat verilib 
ki, burada nümayiş olunan 
nadir eksponatlar, sənədlər 
və arxiv materialları ümum-
milli lider Heydər Əliyevin 
zəngin həyat və fəaliyyətini, 
xalqımızın taleyindəki misilsiz 
rolunu, o cümlədən ömrü-
nün 25 ilini həsr etdiyi dövlət 
təhlükəsizlik orqanlarındakı 
xidmət dövrünü və onun 
bilavasitə rəhbərliyi ilə keçi-
rilmiş əməliyyatlar haqqında 

məlumatları ətraflı əks etdirir.
Əvvəlcə mövzu ilə bağlı 

film nümayiş olunub.
Akademiyanın rəis 

müavini Elşad Nəsirov 
seminarın açılışında çıxış 
edərək mövzu ilə bağlı ətraflı 
məlumat verib. Bildirib ki, 
dövlətimiz tərəfindən müasir 
texnologiyaların inkişafına 
böyük sərmayələr qoyulur. 
Bu gün ölkəmizdə ictimai 
həyatın elə bir sahəsi yoxdur 
ki, İKT-nin nailiyyətlərindən 
istifadə olunmasın. Hazırda 
üç peyki olan Azərbaycan 
dünyada kosmik ölkələr 
sırasına daxil olan nadir 
dövlətlərdəndir. Respublika-
mızda informasiya texnolo-
giyalarının yeniliklərindən 
geniş istifadə olunduğunu 
vurğulayan E.Nəsirov deyib: 
“Lakin bu sahədə inkişaf 
heç də həmişə problem-
siz ötüşmür. Bizim üçün 
təhlükəli olan informasiya-
ların əldə olunması asanla-
şır. Həmin məhdudiyyətsiz 
məlumat bolluğunun qur-
banları isə əsasən, uşaq-
lar və gənclərdir. Bu kimi 

halların qarşısını almaq 
məqsədilə internetin, sosial 
şəbəkələrin ancaq müsbət 
imkanlarından istifadə etmək 
lazımdır. Bu sahədə ictimai 
maarifləndirilmə isə mühüm 
əhəmiyyət kəsb edir”.

Nərimanov rayonunun 23 
ümumtəhsil müəssisəsinin 
60-dan çox şagirdinin 
iştirak etdiyi seminarda 
Akademiyanın kafedra rəisi, 
psixologiya üzrə fəlsəfə 
doktoru M.Sadıqovanın, 
ekspert-hüquqşünas 
E.Balacanovun, DTX-nin 
məsul əməkdaşı F.Quliyevin, 
Akademiyanın informasiya 
təhlükəsizliyi ixtisası üzrə 
kursantı A.Yusiflinin “Sosial 
şəbəkələrin gənclərin psixika-
sına təsiri”, “Sosial şəbəkələr 
və milli təhlükəsizlik: mövcud 
təhdid və risklər”, “Müa-
sir gəncliyimiz və sosial 
şəbəkələr: qazandığımız və 
itirdiyimiz” və digər aktu-
al mövzularda məruzələri 
dinlənilib.

Maraqla qarşılanan 
seminar çərçivəsində 
şagirdlərin bilavasitə qatıl-
dıqları müzakirələrdə sosial 
şəbəkələrin müsbət və mənfi 
tərəfləri, habelə gənclərin 
asudə və qiymətli vaxtlarının 
daha çox “virtual dünya”ya 
sərf etməsinin real həyatdan 
uzaqlaşmağa gətirib çıxar-
masının psixoloji fəsadları və 
milli genofonda doğurduğu 
təhlükələr barədə interaktiv 
diskussiyalar aparılıb. 

Növbəti seminarın mayın 
2-də Suraxanı rayonunun 
məktəbliləri üçün keçirilməsi 
nəzərdə tutulub.

